
05. november 2019                UKA 2019/87 

Inatsisartut inatsisaanni Inatsimmut § 2, imm. 1 ”nipilersornermi tunisassiornerup” 

ilassuteqaatigineqarnissaa pillugu Naalakkersuisut siunnersuuteqaqqullugit peqquneqarnissaannut 

Inatsisartuni aalajangiiffigisassatut siunnersuut, nunami inuutissarsiornerup siuarsarneqarnissaanut 

atatillugu nipilersornermi tunisassioriaatsip siuarsarneqarnissaa anguniarlugu matumani nipilersortartut 

inatsisitigut illersugaasumik atuisinnaanissaat anguniarlugu inuussutissarsiornermi 

aningaasaliiffigineqarnissamut periarfissaqarnerannut ersarissaanerussaaq.                                      (Inatsisartunut 

ilaasortaq Aqqalu C. Jerimiassen, Atassut) 

 

Inatsisartuni Atassut sinnerlugu ilaasortaq Aqqalu Jerimiassen aaliangiiffigisassatut siunnersuutaa 

matumuuna Siumumiik imaattumik oqaaseqarfigissuarput. 

Piorsarsimassutsikkut ineriartortitsineq tassaassaaq inuiaqatigiinnit aallavilik, inuiaqatigiit kissaataat 

aallavigalugit.  

Siumumi isumaqarpugut piorsarsimassutsimut pisortaniit aningaasaliissutaasartut Naalakkersuinikkut 

siunertarineqartunut naapertuuttuussassasut, soorlu eqqumiitsuliortut, sanaaluttartut, filmiliortartut, 

atuakkiortut nipilersortartullu suliaminnut atatillugu ingerlatsiffissaannik ineriartortitsiuarnissaq 

pingaartipparput. 

Ukiuialuit matuma siorna kultoorikkut periusissiaq suliarigatsigu anguniagassanut ilanngunneqarpoq 

kultooritsinnik suliaqartut nunani allani nittarsaanneqartarsinnaanerannut pitsaanerusumik 

aqqutissiuisarnissaq, pikkorissaasarnissaq nittarsaassisarnissarlu. Taamaakkaluartoq ullumikkut avammut 

nittarsaassisarneq eqqarsaatigalugu suli siuarsimavallaanngilagut. 

Siumumi isumaqarpugut nunatsinni kultoorimik suliaqartut ilarpassui periarfissagissaartaraluartut 

siuartorluarnissaminnut  tunisassiorluarnissaminnullu assersuutigiinnarlugu atuakkiortut atuakkiaasa ilaat 

nunani allani tunisaalluarsinnaagaluarput inuuniutigineqarsinnaallutillu, soorlu aamma fimiliat 

taamatoqqissaaq aningaasarsiornikkut isaatitsissutigineqarluarsinnaagaluartut, nipilersortartut il. Il. 

Siumumiik Naalakkersuisut akissuteqaataanni maluginiarparput suliassaqarfiit allat ammatikkaat 

taamaattumik siunnersuutip ataatsimiititaliami suliarineqarnissaanut kaammattuutigerusupparput 

kultooritsinni suliassaqarfiit allat nunani allani tunisassiarineqarlutik ineriartortitsiffiulluarsinnaasut 

ilanngullugit nalilersuiffigineqassasut. 

Siumumiik taamatut oqaaseqarluta siunnersuut ilalerparput ataatsimiititaliamullu susassaqartunut 

ingerlateqqinneqarnissaa innersuullugu. 

